
Os sistemas de tratamento de residuos sólidos urbanos máis utilizados 
actualmente son o vertido, a incineración, o reciclado e a compostaxe. O tipo de 
tratamento condiciona, alomenos en parte, as outras fases da xestión do lixo 
urbano: pre-recollida, recollida e transporte. 

En Santiago, a pre-recollida do lixo realízase en contedores, onde se 
deposita a vasura doméstica en bolsas pechadas. Do contedor pasan a camións 
recolectores provistos de caixa compactadora. A recollida é diaria -menos 
domingos e festivos- e en horario nocturno, agás no Mercado de Abastos.  

O vidro recóllese a parte, en contedores tipo igloo. Para os residuos 
voluminosos -mobles vellos, electrodomésticos,...- hai unha recollida 
diferenciada, que se fai previo aviso telefónico do propietario do residuo. Existe 
tamén un servicio de recollida de entullo que facilita un contedor especial e utiliza 
un vertedoiro específico -sito en Aríns-. 

O vertedoiro controlado de residuos sólidos urbanos de Santiago está 
situado na zona norte da parroquia de Villestro, próximo ó núcleo de Piñor. É un 
vertedoiro de alta densidade: de compactación intensa e sen cubrición, que 
xestiona a empresa REGASA. Empezou a funcionar en Xaneiro de 1995; por 
entón previase para el unha duración de 10 anos, calculándose 4 para a área de 
tratamento que entón empezaba a funcionar; non obstante, despois de 2 anos esta 
fase está achegándose ó límite da súa capacidade. 

O vertedoiro recibe cada día unhas 118 tn de lixo, sen que se advirtan 
significativas diferencias temporais. Durante a noite chegan a el 6 camións, pola 
mañá 4 e pola tarde 1, procedente do Mercado de Abastos. O servicio de recollida 
abrangue a práctica totalidade de Concello e mesmo os residuos hospitalarios 
asimilables a urbanos. 

As instalacións do vertedoiro distribúense en cinco zonas : 

a) Área de admisión e control. Con 
- báscula para pesada dos camións,  
- edificio de control (despacho, laboratorio,...),  
- zona de almacenamento de vidro, etc.  

Cada mes chegan ó vertedoiro máis de 20 t de vidro. 
b) Área de tratamento de residuos. Con: 

- rede de drenaxe de augas de infiltración 
- impermeabilización de doble capa: xeotextil con bentonita e 

polietileno 
- sistema de evacuación de gases a través de chemineas 
- rede de drenaxe para recollida de lixiviados 

Para a súa explotación esta área divídese en 5 parcelas, cada unha das cales 
é traballada con trituradora-compactadora para facilitar a fermentación aerobia, 
que eleva a temperatura a uns 60ºC, co que se eliminan as bacterias patóxenas ó 
cabo de dous días. (A cantidade de auga presenta inflúe na fermentación, 
existindo un punto óptimo por encima e por debaixo do cal disminúe a velocidade 
do proceso). Despois da súa utilización as parcelas déixanse en repouso durante 
15 días. 

c) Área de tratamento de lixiviados. Os líquidos escoados do lixo e 
recollidos pola rede de drenaxe pasan por unha arqueta a unha balsa de 
decantación, de onde son bombeados e tratados con floculantes: sulfato de 
aluminio e polielectrolito. Recóllese o precipitado por decantación e a auga 
restante é bombeada e incorporada ó alcantarillado para o seu tratamento na 
estación depuradora de augas residuais de Santiago (A Silvouta). 

d) Área de tratamento de animais mortos. Os animais son enterrados 
con cal. 

e) Área de acollida de voluminosos. A chatarra é retirada periodicamente.  
Ademais destas zonas, o vertedoiro conta con instalacións 

complementarias : accesos, cerrume con malla, axardinamento,... 

VISITA DIDÁCTICA 

A realización da visita require contactar previamente co persoal da 
instalación (teléfono 193663). Para un mellor aproveitamento, convén integrala 
no currículo, por exemplo nunha Unidade sobre residuos sólidos urbanos: a 
problemática dos residuos, a xestión dos residuos (pre-recollida, recollida, 
transporte, tratamento: os distintos sistemas); a xestión dos residuos en Galicia e 
no propio Concello. É aconsellable que o alumnado leve unha enquisa para 

cubrir coa información que lle faciliten na visita e coas súas observacións e 
opinións. En conxunto, a Unidade debe servir para reflexionar sobre as ventaxas e 
inconvenientes dos distintos tratamentos do lixo asi como, e en particular, sobre a 
responsabilidade persoal e social na producción de residuos. 

 




